
MINUTI


Il-Minuti ta’ Laqgħa Nru. 86 li saret fit-22 ta’ Frar, 2016 ġew konfermati.


THE CHAIR (Onor. Tonio Fenech):  Nagħti merħba lil kull min hawn preżenti għal din il-laqgħa.  Fl-aħħar laqgħa kellna issue żgħira dwar spjega li ngħatat fir-Rapport li qegħdin niddiskutu dwar it-tranżazzjoni ta’ Enemalta u li dak il-ħin ma setax ikollna risposta għaliha.  Nibda billi nitlob lill-Awditur Ġenerali u lill-istaff tiegħu sabiex jingħaqdu magħna fuq il-Mejda.

Is-Sur Anthony C. Mifsud, Awditur Ġenerali, is-Sur Charles Deguara, Deputat Awditur Ġenerali, is-Sinj. Vanessa Tonna u s-Sinj. Tanya Mercieca, Assistenti Awdituri Ġenerali ħadu posthom madwar il-Mejda.

THE CHAIR:  Intalab ukoll li jkunu preżenti uffiċjali mid-Dipartiment tat-Teżor u uffiċjali minn Enemalta sabiex jispjegawlna.  Għalhekk nitlob lil dawn l-uffiċjali sabiex ukoll jingħaqdu magħna madwar il-Mejda.

Is-Sur Noel Camilleri, Direttur Ġenerali fid-Dipartiment tat-Teżor, l-Inġ. Fredrick Azzopardi u s-Sur Henry Attard, Chairman u Chief Financial Officer, Enemalta, rispettivament, ħadu posthom madwar il-Mejda.

THE CHAIR:  L-ewwel nett, nirringrazzjakom talli ġejtu għax naf li kienet short notice, fil-fatt ġejtu avżati lbieraħ.  

F’paġna 33 tar-Rapport Annwali tal-Awditur Ġenerali għall-2014, hemm dan l-istatement:

“As already reported under Public Credit – Shareholding, Government’s holdings in the then Enemalta Corporation as reported in FR 2013, amounting to €342,850,080, were absorbed by the new investment in Enemalta p.l.c. of €200 million.”.

Tistgħu tispjegawlna ftit kif saret it-tranżazzjoni?

IS-SUR HENRY ATTARD (Chief Financial Officer, Enemalta):  Fil-fatt hemm €64 miljun oħra li huma relatati bħala permanent Government contribution.  It was  a non cash item li ġie transferred mir-revenue reserves.  Oriġinarjament kien beda fl-1996, imbagħad ġie transferred mir-revenue reserves to the permanent capital contribution, però kontrih hemm il-losses ta’ €212 miljun tal-kumpanija li ġew akkumulati.  Allura n-net value of equity is €194 million, mhux €342 miljun kif hemm fir-rapport.

THE CHAIR:  U allura meta intom ittrasferejtu dan il-kapital fil-kumpanija l-ġdida, you netted it off. 

IS-SUR HENRY ATTARD:  Yes, ġie netted off.

THE CHAIR:   Nirringrazzjawkom.  Skużawna talli qgħadna nġibulkom hawnhekk però bil-mod kif kienet miktuba, ma nftehmitx.   

Ngħaddu issa għall-item li jmiss fuq l-aġenda.

REPORT BY THE AUDITOR GENERAL: PUBLIC ACCOUNTS 2014 – MINISTRY FOR EDUCATION AND EMPLOYMENT

THE CHAIR:  Nistieden fuq il-Mejda magħna lill-uffiċjali tal-Ministeru għall-Edukazzjoni u x-Xogħol.

Is-Sur Francis Fabri, Direttur Ġenerali (Operations) fil-Ministeru għall-Edukazzjoni u x-Xogħol, ħa postu madwar il-Mejda.

THE CHAIR:  L-ewwel nett, nirringrazzjak tal-preżenza tiegħek u se nibdew induru ftit l-issues relatati mal-Ministeru għall-Edukazzjoni u x-Xogħol.  Irrid nissottolinea li r-rapport hu kemmxejn aħrax dwar il-proċeduri miżmuma, b’mod partikolari f’dawk li huma l-public procurement regulations.  Irrid ngħid li r-rapport jinnota li l-public procurement regulations huma “continuously bypassed”, jiġifieri bħal donnu ma jeżistux, u jsemmi numru ta’ aspetti; numru ta’ servizzi li qed jiġu procured direttament meta suppost jintalbu quotations, kuntratti li m’għandhomx extension qed jiġu estiżi u kuntratti oħrajn li litteralment qed jiġu trattati qishom indefiniti, u kuntratti li huma expired imma li għadna għaddejjin nakkwistaw is-servizz fuqhom.  Insomma sitwazzjoni li mhi feliċi xejn.  Nixtiequ nkunu nafu x’passi qed jittieħdu mill-Ministeru fir-rigward ta’ dawn it-tip ta’ proċeduri.

IS-SUR FRANCIS FABRI (Direttur Ġenerali (Operations) fil-Ministeru għall-Edukazzjoni u x-Xogħol):  Ir-rapport qed jindika dak li ġie awditjat sas-sena 2014.  Naturalment il-Ministeru ħa konjizzjoni tal-punti kollha li ġew indikati mill-Awditur u bħala ministeru bdew jittieħdu diversi miżuri biex nindirizzaw il-punti li tqajjmu hawnhekk. Fejn jidħol procurement, ukoll sar ħafna xogħol.  

Ir-rapport isemmi ħafna xogħol marbut ma’ xiri ta’ servizzi ta’ reklamar, eċċ. fil-media u qal li kienu qed imorru direttament fis-suq forsi b’xi nuqqasijiet ta’ quotations u tendering process.  Bħala Ministeru qed naraw li dan jiġi segwit b’ħafna iktar attenzjoni.  Fil-fatt, biex nagħti xi eżempji, il-ministeru ħareġ numru ta’ tenders marbutin anke mal-media u s-servizzi qed jidħlu through the tendering process, jiġifieri hemmhekk irregolarizzajna lilna nfusna.  Irrid ngħid ukoll li l-Procurement Section qed tingħata s-support neċessarju.  Jiġifieri għalkemm mhux dejjem ikun biżżejjed, żdiedu r-riżorsi umani f’din is-sezzjoni u allura x-xogħol jista’ jsir daqsxejn aħjar u b’aktar attenzjoni.  

Barra minn hekk, bħala Ministeru ntroduċejna internal audit mechanism intern – sakemm jien infurmat aħna l-ewwel ministeru li għamilna dan – fejn ġew highlighted liema huma r-riskji u qed niġu awditjati internament fuq is-servizzi tagħna.  Jiġifieri kemm jista’ jkun qed nipprovaw nirregolarizzaw ruħna fuq dak li sab ir-rapport.

THE CHAIR:  Irrid ngħid li l-kumment li għamel ir-rapport ma kienx biss fuq procurement ta’ reklamar, imma kien fuq il-procurement in ġenerali.  In-numru li ħareġ mill-audit sample kien għoli u fil-fatt qed jingħad li the majority, jiġifieri aktar minn nofs, ta’ dak li tħarsu lejh in terms ta’ procurement ma kienx qed jimxi skont il-public procurement regulations. Inti għedt li waqqaftu internal audit.  Fl-2015 saret verifika min-naħa tagħkom internament? X’irriżulta mill-verifika li għamiltu?

IS-SUR FRANCIS FABRI:  L-internal audit huwa proċess, jiġifieri ma bediex u spiċċa.

THE CHAIR:  Imma jrid joħroġ riżultat, mhux nagħmel internal audit u ngħid li jien kuntent li għandi l-internal audit!   L-internal audit qiegħed effettivament jiċċekkja  biex jara li l-proċeduri qed jiġu segwiti?  U kif jirrapporta li ċċekkja?  Nispera li xi ħadd qed jgħid lill-internal audit biex jagħtih rapport ta’ x’qed jiċċekkja, inkella ma tantx ikollu effett dan l-internal audit.

IS-SUR FRANCIS FABRI:  L-internal audit twaqqaf in line ma’ dak li rrikkmandaw  l-Internal Audit and Investigations Directorate (IAID).  Dawn identifikaw ħames ministeri bħala proġett pilota – jista’ jkun li jestendu – u aħna bdejna l-implimentazzjoni tagħha.  Min-naħa tagħna, bħala ministeru, għax stajna nagħmlu hekk, ippreferejna li l-awditur ikun estern iktar milli jkun uffiċjal pubbliku internament li nispiċċaw nawditjaw lilna nfusna.  U hemm skatta eżerċizzju fejn ġew identifikati numru ta’ oqsma li se jkunu awditjati fuq perjodu ta’ tliet snin; jekk m’iniex qed niżbalja jidhirli li hemm madwar 32 area li se jkunu qed jiġu awditjati.  U l-proċess beda.  Wara li jsir l-awditjar jinkiteb ir-rapport bħala abbozz, ir-rapport jintbagħat lid-direttur konċernat, tingħata tweġiba lura għar-rapport li jkun ingħata, u wara li jsiru diskussjonijiet bejn id-dipartiment u l-awditur, jiġi ppubblikat ir-rapport.  Hija metodoliġija li tixbaħ ħafna lill-metodoloġija tal-awditjar.  

THE CHAIR:  Imma għalija mhijiex konsolazzjoni li tgħidli li se terġgħu tagħmlu x-xogħol li jagħmel l-Awditur Ġenerali.  Li rrid nisma’ mid-dipartiment hu li waqqaftu l-proċeduri skorretti li jeżistu. Li tgħidli li se terġgħu tqabbdu awdituri u se tagħmlu pjan fuq tliet snin – ma nafx jekk il-procurement hux se jkun l-ewwel jew l-aħħar fil-pjan – mhux biżżejjed għax hawnhekk m’aħniex qed nitkellmu fuq każ wieħed jew tnejn.  L-istatement ċar fir-rapport hu li “the majority of procurement reviewed during an expenditure audit at the Ministry for Education and Employment was not made in line with standing regulations”.  Jiġifieri l-Awditur qed jagħmel a very, very clear statement, mhux sempliċement qed jgħid li minn sample li għamlu, sabu erba’ każijiet.  F’dak il-każ kont ngħid li hemm area speċifika li tridu tiffokaw ftit iktar fuqha, imma hawnhekk qed ngħidu li l-audit testing li ħareġ hu li l-maġġor parti ta’ dak li ġie analizzat – u meta jsir audit test ifisser li s-sample huwa rappreżentattiv tal-kumplament li ma ħarisniex lejh għax hija attitudni – mhux qed josserva l-procurement regulations.  Għal dan il-Kumitat mhux biżżejjed li tgħidulna li se twaqqfu internal audit u dan se jagħmel pjan ta’ tliet snin biex jerġa’ jagħmel audit.  L-internal audit diġà identifika l-problemi x’inhuma u jien nistenna l-proċeduri tal-Gvern stabbiliti.  Jiġifieri mhux se nerġgħu niddisinjaw xi proċeduri tal-Gvern għax diġà qegħdin hemm, kulma jrid isir issa hu li xi ħadd josservahom, naraw li għandna ċ-checks and balances, u jekk se jkollna internal audit jara li mill-bieraħ, mhux minn għada, dawn qed jiġu osservati.   Dan ir-rapport huwa għas-sena 2014, u nassumi li l-findings tal-2015 iddiskutewhom magħkom, jiġifieri mhux illum skoprejna l-problema x’inhi, imma llum qed naraw x’għamiltu u s’issa kulma għedtli li għamiltu hu – u mhux għax kien hemm dan ir-rapport – pilot project, u għal raġunijiet esteri, l-IAID iddeċieda –  u  naħseb hija xi ħaġa tajba – li jkun hemm internal audit fid-dipartimenti u intom iddeċidejtu to farm it out, jiġifieri jrid isir proċess to farm it out, imbagħad se nagħmlu pjan ta’ tliet snin biex nagħmlu l-audit.  Inti, bħala d-Direttur Ġenerali tal-Operations u allura responsabbli għall-proċeduri, kif qed tassigura –  int u mhux ħaddieħor għax inti d-Direttur Ġenerali u r-responsabilità tgħajjat lilek – li l-proċeduri qed jiġu segwiti?  Jiġifieri jekk nistaqsik jekk fl-2015 il-proċeduri tal-procurement ġewx osservati, tgħidli iva, le, jew ma tafx?  

IS-SUR FRANCIS FABRI:  Forsi ma spjegajtx ruħi tajjeb qabel.

THE CHAIR:  Kollox sew, mela nagħtuk ċans tirrispondi. Almenu ma tbaqbaqtx għalxejn!

IS-SUR FRANCIS FABRI:  Il-findings li ħarġu mir-rapport qed ikunu ndirizzati.  Jien tajt eżempju fuq xiri ta’ servizzi ta’ reklamar, imma x-xogħol mhux qed isir fuq hekk biss.  Ir-rapport isemmi kif kienu jingħataw sponsorships....

THE CHAIR:  Imma ħalli nieqfu fuq procurement għax dawk se niġu għalihom iktar tard.  Lili l-procurement qed jinkwetani.

IS-SUR FRANCIS FABRI:  Li nista’ ngħid hu li l-Procurement Section ġiet redesigned u l-proċeduri huma pjuttost ċari.  Jien ukoll ma nistax nifhem kif matul is-snin, ċerti proċeduri tant sempliċi u tant ovvji ma kenux osservati; il-cappings huma ċari għal kulħadd u jien ukoll ma nifhimx kif wieħed ma jsegwihomx.  Li nista’ ngħid jien hu li llum qed inkunu ħafna iktar metikolużi, jiġifieri l-proċeduri li wieħed irid isegwi huma ċari u meta niġu għax-xiri, hemm cappings li huma ċari.   

THE CHAIR:  Ħalli nagħti eżempju sempliċi li ninnota li jiġri fis-settur pubbliku.  Minkejja li jkun hemm direttur responsabbli minn proċess, xorta huwa d-Direttur Ġenerali u l-permanent secretary li huma responsabbli.  U min qiegħed f’dak il-livell suppost qiegħed hemm biex jagħmel superviżjoni u jara li d-direttur ta’ taħtu jkun qed josserva l-proċeduri.  Jiġifieri inti, bħala Direttur Ġenerali responsabbli mill-Operations, kif qed iżżomm accountable lejk id-direttur li huwa responsabbli mill-procurement?  Jekk dan jiddeċiedi li għal xi raġuni jmur direct to the market, anke jekk għandu raġuni ġustifikata, lilek qed jinfurmak?  Inti qed tiffirmalu u tgħidlu li taqbel?  Kif qed toħloq il-metodu biex tassigura li dan ma jiġrix?  X’inhi r-relazzjoni li hemm bejnietkom biex tassigura li dan id-direttur qed josserva b’mod metikoluż ir-regolamenti?  

IS-SUR FRANCIS FABRI:  Id-direttur u anke d-direttur ġenerali huma parti minn proċess.  Jiġifieri jekk xi ħadd, x’imkien f’ministeru kbir bħal tagħna, jiddeċiedi li jixtri xi ħaġa, se jinforma lill-procurement section, imma l-procurement section trid issegwi l-proċess.  L-ewwel ma jsir huwa li t-talba tersaq għandi bħala d-Direttur Ġenerali, u għand is-Segretarju Permanenti biex naraw li qed naqblu fuq il-kunċett għax jista’ jkun li l-ministeru jiddeċiedi li dak li jkun qed jintalab biex jinxtara mhuwiex prijorità u nistgħu ngħaddu mingħajru.  Hemmhekk imbagħad jiskatta l-proċess tal-capping –wieħed irid jara x’inhu l-capping biex isegwih – u wara, id-Direttur tal-Finanzi japprova li hemm flus għal dak li qed jintalab, għax jista’ jkun li ma jkunx hemm flus għalih.  Dawn il-proċeduri, illum il-ġurnata huma stabbiliti.  Irrid ngħid li fl-2015 kellna bidla ta’ diretturi u anke bidla fid-direttur ġenerali, jiġifieri t-top people huma kollha ġodda, u aħna qegħdin nippruvaw indaħħlu dawn il-proċeduri u mekkaniżmi, anke abbażi ta’ dak li qed jiġbdilna l-attenzjoni r-rapport li għandna quddiemna.  Biex toħroġ tender, jew biex jinġabru jew jintbagħtu quotations, hemm mekkaniżmu, u jsiru wkoll checks internament.  Pereżempju aħna ma konniex kuntenti bil-mod kif kienu qed jinxtraw il-biljetti tal-ajru.  B’checks interni li għamilna – u m’iniex qed nitfa’ dawl, la tajjeb u lanqas ikrah, imma rrid sempliċement nagħti eżempju – qed naraw li r-riskju jkun baxx kemm jista’ jkun, f’kull tip ta’ xiri.  Kif wieħed jassumi, bħala ministeru jkollna ħafna safar minħabba ħafna obbligi li għandna bħal kull ministeru ieħor, u aħna biddilna l-proċedura ta’ kif isir ix-xiri tal-biljetti tal-ajru.  Qabel, dawn kienu ġeneralment jinxtraw mingħand l-istess aġenti, imma lili personalment m’għoġbitnix dik il-prattika u parti mill-proċess li daħħalna f’kull ħaġa ta’ xiri, mhux biss marbuta mal-biljetti tal-ajru, huwa li aħna nkunu fair u kemm jista’ jkun wesgħin.  Jiġifieri it’s not on li għax nista’ niġbor tliet quotations biss għax flight ma jiswiex €2,500, dejjem niġborha mingħand “A”, “B” u “C”, jew kultant inbiddilha għal “B”, “C” u “D” u “B” dejjem jikkwota l-orħos.  Hemmhekk ħloqna mekkaniżmu ftit aktar robust – forsi l-impjegati tagħna ma ħadux daqshekk pjaċir bih għax ftaħna ħafna iktar – u daħħalna skemi differenti biex kemm jista’ jkun inkunu fair, trasparenti u korretti filwaqt li nġibu l-aħjar prezzijiet.  Jiġifieri fejn jidħol xiri qegħdin attenti ħafna u qegħdin isiru checks and balances.   Biex inżomm mal-eżempju tal-qtugħ tal-biljetti tal-ajru, din l-issue qamet għax għamilna an internal check fejn rajna x’safar kellna fl-aħħar sena, mingħand min fejn inxtraw il-biljetti, kif inġabru l-kwotazzjonijiet u lil min intbagħtu.  Hemmhekk imbagħad, id-Direttur konċernata, miegħi u mal-Permanent Secretary iddiskutejna metodoloġija li tkun kemm jista’ jkun fair u li tirrispetta l-procurement regulations.  Dak li għamilna fix-xiri tal-biljetti tal-ajru għamilnih f’xiri ieħor, jiġifieri jekk kien hemm nuqqasijiet fil-procurement, żgur li qed tindirizzawhom.  U qed nagħmlu dan mhux biss billi żidna l-human resources, jew billi għamilna biss l-audit checks, jew billi għandna awditur intern li qed jara l-proċess li qiegħed jorbot ma’ dak li hemm issa u ma’ dak li se jkun hemm, imma qed nagħmlu dan with a multitude approach.  

THE CHAIR:  L-Onor. George Pullicino.

ONOR. GEORGE PULLICINO:  F’paġna 115 tar-rapport jissemma punt importanti għar-rigward tal-istudents maintenance grants u li l-ministeru baqa’ juża s-servizzi ta’ kumpanija u jingħad speċifikament li:

“Extensions to the original agreement were not formalised.  Moreover, although it was claimed that the Ministry for Finance approval for direct order had been sought by the then Director Corporate Services, no evidence was provided to this effect.”.  

X’inhi s-sitwazzjoni llum?  Il-ministeru fformalizza l-agreement ma’ din il-kumpanija?  Dan il-Kumitat jista’ jkollu evidenza li ntalbet u ngħata mill-Ministeru għall-Finanzi l-approval għal direct order għal dan is-servizz?  

Fl-istess paġna jissemmew il-computer tests u r-reġistrazzjonijiet rispettivi u jingħad li kien hemm ħames pagamenti li in aggregate amount to €77,600 li saru permezz ta’ direct orders mingħand l-istess supplier.  Xtaqt inkun naf x’qed isir illum rigward dawn iż-żewġ punti.  Għandi punti oħrajn, imma għalissa nieqaf fuq dawn iż-żewġ punti. 

IS-SUR FRANCIS FABRI:  Ma naħsibx li nista’ nirrispondik għax m’għandix l-informazzjoni miegħi hawnhekk.  

ONOR. GEORGE PULLICINO:  Bir-rispett kollu, jien nistenna li l-uffiċjali tal-Gvern li jiġu quddiem il-PAC ikunu qraw ir-rapport.  Dan bħal meta tmur għall-eżami – u intom tifhmu ħafna fl-eżamijiet – fejn trid tkun taf x’inhuma s-suġġetti li se tiġi mistoqsi.  Jien naħseb li għandek tistenna li se nistaqsik fuq dan il-punt u tiġi bl-informazzjoni neċessarja.  

ONOR. OWEN BONNICI (Ministru għall-Ġustizzja, Kultura u Gvern Lokali):  To be fair, naħseb dejjem kienet il-prassi li jekk ikun hemm xi ħadd li jitlob il-possibilità li jivverifika għax ma jkollux l-informazzjoni available... Aktar kmieni kellna lill-uffiċjali ta’  Enemalta...   

THE CHAIR:  In ġenerali, filwaqt li naqbel mal-Onor. Bonnici li jkun hawn min jgħidilna li għandu bżonn jivverifika, u aħna naċċettaw, nistenna wkoll li dak li huwa elementari fir-rapport innifsu...  Kieku staqsejna xi ħaġa li mhijiex direttament relatata mar-rapport nifhem li tgħidli għad irrid nivverifika, imma l-parti l-kbira ta’ dan ir-rapport fejn jikkonċerna lil dan il-Ministeru, hija ddedikata għal din l-issue.  Issa jekk m’għandekx l-informazzjoni hawnhekk, m’hemmx x’tagħmel, imma idealment l-appell tiegħi hu li min jiġi quddiem il-Kumitat irid jiġi ppreparat.

ONOR. OWEN BONNICI:  Jien naħseb li min jiġi hawnhekk dejjem jiġi  bis-serjetà li hemm  bżonn.  Jekk id-Direttur Ġenerali għandu bżonn jagħmel il-verifiki tiegħu, aħjar jgħidilna hekk u jagħmel il-verifiki, milli ma neħdux l-informazzjoni meħtieġa.

THE CHAIR:  Bla dubju.  

IS-SUR FRANCIS FABRI:  Dwar dawn iż-żewġ issues nippreferi jekk tagħtuni ċans niċċekkja biex nivverifika.  Li nista’ ngħid hu li fuq l-istudents maintenance grants sar ħafna xogħol, anke biex inżommu ċerta awtonomija fejn jidħol handling ta’ flus, eċċ..  Kif nafu, l-issue kienet ħafna ikbar minn hekk.  

ONOR. GEORGE PULLICINO:  Sur Fabri, hawnhekk qed nitkellmu fuq kumpanija li tat servizz b’valur ta’ €1.5 miljun, ġie estiż mingħajr l-ebda estensjoni formali l-procurement ta’ dan is-servizz, u fir-Rapport tal-Awditur hemm ċar li filwaqt li ntqal li ntalbet l-approvazzjoni għal direct order, ma kien hemm l-ebda evidenza ta’ dan.  Jien hawnhekk qed inqajjem wieħed mill-iktar punti jwerżqu f’dan ir-rapport u  nistenna li jkolli tweġiba.  

THE CHAIR:  Is-Sur Mifsud.

IS-SUR ANTHONY C. MIFSUD (Awditur Ġenerali):  Mr Chairman, naħseb li l-Ministeru missu kien rappreżentat minn aktar uffiċjali.

THE CHAIR:  Mhux hekk!  Fil-fatt xtaqt niċċara din ukoll.  Is-Segretarju Permanenti għandu dritt iġib lil min irid miegħu, però naħseb li għandu jassigura li jġib miegħu n-nies kompetenti fis-suġġetti relatati.  Jiġifieri jekk dan il-kuntratt ma jaqax taħt il-kompetenza tiegħek kont nippretendi li s-Segretarju Permanenti kien ikun jaf – sfortunatament illum mhuwiex qiegħed hawnhekk għax jinsab indispost – u jara li jkun hawn preżenti d-Direttur li kien responsabbli minn dan il-kuntratt ħalli almenu jkun jista’ jirrispondi hu.  Tridu tifhmu li aħna ma nistgħux nagħmlu xi ħames seduti fuq suġġett wieħed; suġġett nibdewh u nagħlquh, inkella l-workings tal-Kumitat ma nispiċċawhom qatt bil-pendenzi li jkollna.  

IS-SUR ANTHONY C. MIFSUD:  Mr Chairman, naħseb l-Assistent Awditur Ġenerali tista’ tiċċara xi affarijiet.

IS-SINJ. TANYA MERCIECA:  Kemm nagħmel clarification fuq tal-istudents’ maintenance grant.  Irrid ngħid li meta dħalna aħna, din is-sistema kienet waslet fil-fażi li tiġi tterminata għax biddlu s-sistema.

IS-SUR FRANCIS FABRI:  Dik nista’ nikkonfermaha.

IS-SINJ. TANYA MERCIECA:  Aħna li rrimarkajna kien għax konna għamilna audit fl-2010 fejn semmejna sensila ta’ nuqqasijiet, u meta erġajna dħalna sibna li baqgħu hemmhekk.
THE CHAIR:  Jiġifieri issa hemm sistema ġdida.

IS-SINJ. TANYA MERCIECA:  Hekk hu, issa m’għadhiex bl-iswipe cards kif kienet qabel.

IS-SUR FRANCIS FABRI:   Nikkonferma li s-sistema tal-ismart cards twaqqfet.

THE CHAIR:  Imma għadna bl-istess kuntrattur?

IS-SUR FRANCIS FABRI:  Is-sistema tal-card waqgħet u allura li qed jiġri hu li l-istudenti jirċievu l-flus fil-kont.

THE CHAIR:  Jiġifieri qed nagħtuhomlhom cash?

ONOR. GEORGE PULLICINO:  Jiġifieri s-sistema tal-electronic transfer of funds illum m’għadhiex teżisti.

IS-SUR FRANCIS FABRI:  Mhux through l-kuntrattur.  Dik m’għadhiex teżisti.

THE CHAIR:  Jekk is-sistema m’għadhiex hemm, allura għalxejn ninkwietaw wisq fuq kif se nirranġawha.

IS-SUR FRANCIS FABRI:  Naturalment mhijiex hemm għax twaqqfet. Din kienet waħda mill-miżuri li ħarġu minn dan ir-rapport u li ndirizzajniha. 

THE CHAIR:  L-Onor. Chris Agius.

ONOR. CHRIS AGIUS (Segretarju Parlamentari għar-Riċerka, Innovazzjoni, Żgħażagħ u Sport):  Hawnhekk qed nitkellmu fuq kuntratt li telaq fl-2001 u ġie mġedded għal sena wara l-oħra.  Fil-fatt ir-rapport jgħid li:

“This service was intended to be applicable for the duration of three academic years without the option of renewal.”.

Għal-liema perjodu qed jirriferi r-rapport? Għall-2001?  Dan suppost li għamel sal-2004 u ma reġax ġie mġedded.  Allura qed ngħidu li ġie mġedded for five consecutive times?

IS-SINJ. TANYA MERCIECA:  Baqa’ jiġi mġedded sal-2014.

ONOR. CHRIS AGIUS:  Voldieri dan ingħata fl-2001 suppost għal tliet snin, ġie mġedded, reġa’ ġie mġedded...  

THE CHAIR:  Fl-2010 l-Awditur kien diġà rrimarka fir-rapport tiegħu...

ONOR. CHRIS AGIUS:  Jiġifieri let’s be fair; fil-maġġoranza tal-perjodu li qed nitkellmu dwaru, is-Sur Fabri ma kienx responsabbli.

THE CHAIR:  Onor. Agius, għandek raġun tirraġuna b’dak il-mod, però hawnhekk m’aħniex qed nitkellmu mas-Sur Fabri personalment, imma qed nitkellmu mad-dipartiment, u d-dipartiment huwa rrappreżentat mis-Sur Fabri.  Jien nispera li s-Sur Fabri mhux qed jeħodha personalment, però mhuwiex aċċettabbli li kull min jiġi quddiem il-PAC jgħid li d-diretturi ta’ qablu m’għadhomx hemm u issa hemm diretturi ġodda.  Jekk isir hekk nistgħu nxolju l-Kumitat u ngħidu li mas-Servizz Pubbliku kulħadd jista’ joqgħod jgħaffeġ u jirranġa għax l-għada ma tkunx hemm u...   Il-management, mill-permanent secretary ‘l isfel, jibqa’ jerfa’ r-responsabilità tad-dipartiment u jrid ikollu l-ispjegi ta’ dak li ġara u x’se jiġri.  

ONOR. CHRIS AGIUS:  Fuq dan naqblu, għandek raġun.

THE CHAIR:  Sur Fabri, ħadd mhu qed jgħid li inti personalment għamilt hekk, u aħna lanqas staqsejna x’għamilt dwar il-passat imma staqsejna x’qed isir issa dwar il-kuntratt ħalli tiġi rrimedjata l-problema.  

ONOR. CHRIS AGIUS:  Naqblu, Mr Chairman.

IS-SUR FRANCIS FABRI:  Biex nippreċiża rrid ngħid li dak il-kuntratt twaqqaf u daħħlet is-sistema ta’ direct credit system...

THE CHAIR:  Jiġifieri qed imorru direttament fil-kontijiet tal-istudent.  

IS-SUR FRANCIS FABRI:  Hekk hu.

THE CHAIR:  X’inhi s-sitwazzjoni dwar il-kuntratti l-oħrajn li ssemmew fir-rapport li huma expired imma għadhom qegħdin jintużaw?  Id-dipartiment qiegħed jindirizzahom biex jirregolarizzahom?  Għandek din l-informazzjoni?

IS-SUR FRANCIS FABRI:  Ittieħdu l-miżuri kollha neċessarji biex il-kuntratti kollha, kemm dawn kif ukoll oħrajn li forsi stajna dħalna fl-istess diffikultà dwarhom, jiġu regolarizzati.  Fil-fatt inħoloq mekkaniżmu intern, li lanqas kien jeżisti, fejn kull kuntratt li tkun waslet id-data tal-għeluq tiegħu, jiġi alerted lid-dipartiment konċernat fil-ministeru biex jittieħdu l-miżuri kollha neċessarji.  Din mhijiex qed tintuża biss f’kuntratti tax-xiri, imma qed tintuża f’kull tip ta’ kuntratt, inkluż contracts for service għax anke hemmhekk sibna – għalkemm forsi l-Awditur ma qabadhiex – li ma kienx hemm dawk iċ-checks u allura l-ispunt li ħareġ minn dan ir-rapport ippruvajna napplikawh ukoll fuq kuntratti oħrajn mhux biss għal dawk li kien qed jirriferi għalihom ir-rapport.

THE CHAIR:  L-Onor. George Pullicino.

ONOR. GEORGE PULLICINO:  F’paġna 116, ir-rapport jitkellem dwar possibility of indefinite contracts extensions u jgħid li:

“Four departmental calls for tenders that were subject to audit, comprising security services at the Ministry, cleaning services at the Ministry and at the Malta Libraries, as well as design and production of brochures and similar items, included the option of extending the contract for further periods under the same rates, terms and conditions. Up to the end of year under review, the first two contracts were extended for at least a further 12-month period.”. 

It-tnejn l-oħra, mill-four departmental tenders, x’sar minnhom?
IS-SINJ. TANYA MERCIECA: Aħjar ngħid ma nafx.  Il-concern tagħna f’din kienet li dawn it-tip ta’ kuntratti huma open ended, fis-sens li they don’t stipulate a termination date u  allura jibqgħu sejrin indefinite, xi ħaġa li mhijiex aċċettabbli.

THE CHAIR:  U għad għandna kuntratti hekk?

IS-SUR FRANCIS FABRI:  Il-kuntratti li qed jiġuni f’moħħi bħalissa huma dawk marbutin ma’ valur finanzjarju, jiġifieri jiġi eżawrit mal-capping finanzjarju.  Pereżempju, jekk il-kuntratt huwa ta’ valur ta’ €50,000, partikolarment fuq social media, għax hawnhekk qed jissemma wkoll...

THE CHAIR:  Jekk qed nifhem sew, dawn huma ingaġġ ta’ ħaddiema bħala security u cleaners.

IS-SUR FRANCIS FABRI:  Hemmhekk is-sitwazzjoni ġiet regolarizzata, jiġifieri kemm it-tenders tal-cleaning kif ukoll dawk tas-security, reġgħu nħarġu kollha.  Fil-fatt bħalissa jidhirli li hemm xi kuntratturi tal-cleaning li għadhom mhumiex magħluqin.  

THE CHAIR:  Hawn aktar domandi relatati ma’ procurement?  

ONOR. GEORGE PULLICINO:  Mr Chairman, ma kellix tweġiba dwar il-computer tests u r-respective registrations li jissemmew f’paġna 115 tar-rapport.  F’din il-paġna qed jingħad li:

“five payments, in aggregate amounting to €77,600, for computer tests and respective registrations, were related to procurement made by direct order from the same supplier,without the necessary approval from the Ministry for Finance.”.  

X’inhi s-sitwazzjoni llum?

THE CHAIR:  Illum, għat-testijiet hemm kuntratt li ħareġ b’tender?

ONOR. GEORGE PULLICINO:  Jew għadna għaddejjin b’direct orders?

IS-SUR FRANCIS FABRI:  Il-probabilità hi li l-computer tests li qed jissemmew huma tal-ECDL u allura ta’ kumpanija speċifika partikolari.  Jiġifieri l-liċenzja u t-test innifsu tipprovdih kumpanija partikolari għax qed nitkellmu fuq liċenzja partikolari.

THE CHAIR:  Tista’ tgħidilna min hu s-supplier?

IS-SUR FRANCIS FABRI:  Tal-ECDL.  Dak hu biss jipprovdi...

THE CHAIR:  F’ċirkostanza bħal din jista’ l-Awditur jgħidilna xi proċedura kellha tinżamm?

IS-SINJ. TANYA MERCIECA:  Normalment tintalab l-approvazzjoni mill-Ministeru għall-Finanzi.

THE CHAIR:  U sal-lum għadha ma ntalbitx?

IS-SUR FRANCIS FABRI:  Li nista’ ngħid huwa li dawn dejjem jgħaddu mill-uffiċċju tiegħi – m’iniex qed nirriferi għal dawn biss imma għal dawk kollha li jkunu ta’ dan il-valur – u qed tintalab l-approval għal direct order mill-Ministeru għall-Finanzi.  

THE CHAIR:  Jiġifieri kollha qed jgħaddu through you qabel imorru għand il-Ministeru għall-Finanzi.

IS-SUR FRANCIS FABRI:  Through l-uffiċċju tad-Direttur Ġenerali.  F’dan il-każ jidher ċar li ma kienx qed jiġri hekk.  Irrid ngħid ukoll li hawnhekk qed nitkellmu fuq id-Dipartiment tal-Eżamijiet, li għalkemm huwa parti mill-ministeru, huwa ftit awtonomu.  Aħna bħala ministeru, fejn jista’ jkun, qegħdin nesiġu li jgħaddu mingħandna biex inġibu l-approvazzjonijiet qabel immexxu, mhux biss għal dawk il-valuri għoljin, imma anke għall-valuri ħafna iktar baxxi.  

ONOR. GEORGE PULLICINO:  Mr Chairman, is-Sur Fabri qalilna li skatta eżerċizzju ta’ awditjar għal perjodu ta’ tliet snin.  Xtaqt nistaqsi x’inhuma  l-obbligi versu din il-kumpanija, jew kumpaniji, li jridu jagħmlu dan l-awditjar intern.  Se jkun hemm rapporti perjodiċi li jingħataw lid-dipartiment? 

F’paġna 116 jintqal li hemm kuntratti li ngħataw, imma li ma ġewx ippubblikati.  Jien xtaqt nistaqsi lill-NAO jekk għandhomx iktar x’jirrapportaw fuq dan il-punt.  Is-sitwazzjoni għadha l-istess?  

IS-SUR FRANCIS FABRI:  Ħalli nibda mit-tieni domanda.  Aħna ma konniex kuntenti b’dik is-sitwazzjoni u ddaħħal mekkaniżmu biex perjodikament – jidhirli kull tlieta jew sitt xhur – iridu jiġu ppubblikati fuq il-Gazzetta tal-Gvern il-kuntratti li jkunu ngħataw, u sakemm jien infurmat hekk qiegħed isir.

THE CHAIR:  Ir-regola tal-Gvern diġà hija hekk, jiġifieri l-proċedura ma kenitx qed tiġi osservata.

IS-SUR FRANCIS FABRI:  Iva, ma kenitx qed tiġi osservata, u llum in-nies tal-procurement – għax dik hija responsabilità li tfajniha fuq is-section tal-procurement –...

THE CHAIR:  Imma inti, bħala Direttur Ġenerali – u qed ngħid hekk għax ir-responsabilità finali tiġi fuqek u mhux fuq il-Permanent Secretary – kif tassigura li d-direttur konċernat fil-fatt qed jagħmel dan?  Titolbu li jinnotifikak li jkun għamilha?  Qiegħed jiffirmalek dokument fejn jgħidlek li d-direct orders kollha ġew ippubblikati?  Għax meta direttur jiffirma – għalkemm hawn ħareġ li mhux kull min qed jiffirma qed jagħmel dak li qed jiffirma għalih; dik hija problema oħra li se niddiskutu – ikun qed jerfa’ r-responsabilità li d-direct orders kollha ġew ippubblikati.  Jekk ħadd mhu qed jiffirma xejn imkien u ħadd mhu qed jiġbor din il-lista, nispiċċaw ngħidu li kien hemm uħud minnhom li ntesew.  Imma xi ħadd irid jerfa’ r-responsabilità li m’għamilx xogħlu.  Inti kif qed tassigura li d-direttur responsabbli qed jerfa’ dik ir-responsabilità u qed jassigura li dawn qed jiġu ppubblikati?  You can’t just leave it to chance u toqgħod tiċċekkja inti l-Gazzetta tal-Gvern!

IS-SUR FRANCIS FABRI:  Hija r-responsabilità tad-Direttur – li aħna l-ħin kollu qegħdin f’komunikazzjoni miegħu dwar l-operat innifsu – li jara li l-Procurement Section kull sitt xhur jippubblika d-direct orders kollha u jikkonferma dan.

THE CHAIR:  Jikkonferma lil min?

IS-SUR FRANCIS FABRI:  Id-Direttur jikkonferma lili...

THE CHAIR:  Jiġifieri jiktiblek u jgħidlek.

IS-SUR FRANCIS FABRI:  Iva.  U jiena stess nitlob li kull sitt xhur naraw li...  Imma mhux biss id-Direttur għax fl-aħħar mill-aħħar kull uffiċjal għandu r-responsabilitajiet tiegħu.  

THE CHAIR:  Din hija problema li teżisti fis-Servizz Pubbliku; kulħadd jgħid li “dik” hija r-responsabilità ta’ “dak”.  Jekk “dak” qiegħed taħtek hija r-responsabilità tiegħek li tkun taf li hu wettaq ir-responsabilità, inkella s-sistema tikkrolla għax jekk “dak” ma jagħmilhiex, ir-responsabilità xorta fuqek u fuq is-Segretarju Permanenti taqa’, imbagħad taqa’ fuq il-Ministru u Alla jbierek tiġi li l-Ministru kellu r-responsabilità li jara li d-Direttur jagħmilha.  L-affarijiet mhux hekk isiru.  Is-Segretarju Permanenti – qed inkellmu lilek għax inti qiegħed quddiemna għax kieku kont ngħid lis-Segretarju Permanenti u probabbilment kien jgħidli li għandu d-Direttur Ġenerali li qed jiċċekkja hu, imbagħad id-Direttur Ġenerali jgħidli li għandu d-Direttur –...  Jien nemmen li inti, bħala Direttur Ġenerali, lid-diretturi tiegħek tgħidilhom li statutorjament, fost l-oħrajn għandhom obbligu li jippubblikaw id-direct orders darba kull sitt xhur u jiġbru l-informazzjoni ta’ min ma tahomx irċevuta u jgħadduha lid-Dipartiment tal-VAT.  Inti għandek ikollok check list fejn tkun tista’ tara jekk intix qed tiġi nfurmat li dawn l-affarijiet saru ħalli meta tara li ma qalulekx jekk għamluhiex jew le, inti tkun tista’ tmur fuqhom u tgħidilhom.  Li sempliċement ħadd ma jistaqsi lil ħadd għax ikun hemm ċirkolari li ħarġet ma nafx meta li tgħid li għandha ssir ċerta proċedura...  Probabbilment li jiġri hu li ċ-ċirkolari ma jkunx qraha u allura dik il-proċedura m’għamilhiex.  Għalhekk xi ħadd irid jiġborhom, u d-Direttur Ġenerali jrid jara li ta’ taħtu jagħmlu l-proċeduri li suppost isiru u javżawh li jkunu għamluhom għax ma jistax ikun li joqgħod jiġri wara kulħadd.  Imma jekk id-direttur ġenerali ma jkunx qalilhom biex javżawh, mhux se jkun jaf jekk għamluhiex jew le.  Li niltaqgħu filgħodu u ngħidu kelma, mhumiex sistemi ta’ kontroll tajba; il-kontrolli jitolbu proċeduri ċari.  

L-Onor. George Pullicino.

ONOR. GEORGE PULLICINO:  Jien qed inqajjem dan il-punt l-aktar minħabba l-kwestjoni ta’ accountability u trasparenza, iktar u iktar fejn jidħlu d-direct orders, għax departmental contracts tgħid forsi kienu b’xi mod ippubblikati bħala sejħa.  Almenu nassiguraw li d-direct orders ikunu ppubblikati biex jekk tkun saret xi tgħassida, xi ħadd forsi jista’ jaqbadha. 

Xi ħaġa oħra serja hija dik li tissemma f’paġna 117 fejn jingħad li no person was ever officially designated the responsibility li tara li kollox huwa in line mal-regolamenti tal-VAT, u dan meta ċ-ċirkolari  hija ċara u l-Gvern għandu kull interess li dan isir.  Jien qed naqbad mal-affarijiet li fl-opinjoni tiegħi jwerżqu.

THE CHAIR:  Il-proċedura tal-VAT issa qiegħda ssir?

IS-SUR FRANCIS FABRI:  Illum hemm assistent direttur u manager fid-Dipartiment tal-Finanzi li qegħdin jaraw li dan isir.

THE CHAIR:  Tikkonferma li r-rapport qed jintbagħat lid-Dipartiment tal-VAT? Suppost kull tliet xhur irid jintbagħat rapport lid-Dipartiment tal-VAT bl-ismijiet ta’ dawk is-suppliers li, jew ma tawx irċevuta, jew inkella huma exempt.  

IS-SUR FRANCIS FABRI:  Hemmhekk qed nippruvaw inkunu rigorużi kemm jista’ jkun, mhux  biss minn dak l-aspett, imma anke fejn jidħlu ħlasijiet,eċċ.

THE CHAIR:  Is-suġġeriment tiegħi huwa li din ukoll tpoġġiha fiċ-check list tiegħek biex tara li kull tliet xhur javżawk li r-rapport intbagħat, ħalli jekk ma javżawkx tkun tista’ tistaqsi għalfejn ma tlestix, but don’t leave it to chance.  Il-problema li għandna hi li qed inħallu wisq affarijiet to chance għax ngħidu lid-direttur suppost jaf.  Naf li bħala diretturi ġenerali jkollkom x’tagħmlu, imma dik in-naqra check list hija importanti ħafna.

Ħalli issa mmorru fuq il-control issues.  Il-kumment ġenerali huwa “lack of fundamental internal controls”, jiġifieri m’hemmx kontrolli interni biżżejjed biex jassiguraw li mhumiex qed isiru żbalji fil-pagamenti, tant li kellna tlett istanzi fejn anke saru pagamenti doppji.  Kien hemm 38 invoice, li nqabdu fis-sample, li ġew approvati għall-pagament, hemm firma li tgħid li ġew iċċekkjati, u fil-fatt meta reġgħu ġew iċċekkjati, instab żball.  Jiġifieri huwa evidenti li min qed jagħmel iċ-checking, effettivament qed jiffirma biss.  Dik hija l-konklużjoni tiegħi.  Sitwazzjoni bħal din tista’ tiġi ndirizzata biss billi min huwa fuq l-uffiċjal li suppost qed jiċċekkja l-invoices, jagħmel sample checks hu nnifsu, jiġifieri jaqbad erba’ pagamenti u jara x’iffirma.  Jekk meta jiċċekkjahom isib żball, fl-opinjoni tiegħi lil dak l-uffiċjal xi ħadd irid jagħtih ħasla serja li qed jonqos fir-responsabilitajiet tiegħu.  X’qed isir illum bħala proċeduri u checking biex nassiguraw li dawn it-tip ta’ żbalji mhumiex qed jirrepetu ruħhom?

IS-SUR FRANCIS FABRI:  Double checking qed isir illum.

THE CHAIR:  Min qed jagħmlu?

IS-SUR FRANCIS FABRI:  Illum, fl-istess Dipartiment tal-Finanzi hemm section fejn isir dan id-double checking, jiġifieri mhux meta tidħol invoice, xi ħadd jiffirma u jitħallas, kif forsi kien isir qabel.  Parti mix-xogħol ta’ din il-manager u uffiċjali oħra miegħu, huwa li jiċċekkjaw u jieħdu sampling biex jaraw li dan isir.  Fil-fatt irrid ngħid li kien hemm istanza fejn reġgħu sabu li sar pagament doppju.  Pagament seta’ jkun sar doppju għax pereżempju forsi l-istess supplier jibgħat invoice lid-dipartiment separat li jamministra proġetti Ewropej, u jibgħat l-istess invoice lid-dipartiment tal-finanzi.  B’dan il-mekkaniżmu intern, wieħed jaqbad li hemmhekk...  (Interruzzjonijiet)  Appuntu.  Hemmhekk wieħed jinduna li nkunu rċevejna żewġ invoices għall-istess servizz.  

THE CHAIR:  Jiġifieri jkun bagħat kopja?

IS-SUR FRANCIS FABRI:  Iva, l-istess kopja.

THE CHAIR:  Jiġifieri mhux numri differenti għall-istess ammont.

IS-SUR FRANCIS FABRI:  Le, l-istess.  Jiġifieri minkejja t-traffic kbir li jgħaddi minn dan id-dipartiment...

THE CHAIR:  Imma s-sistema tal-Gvern ma titħaddimx b’tali mod li invoice iddaħħalha bħala commitment imbagħad taqta’ kontriha?  Allura mhux suppost tkun tidher fis-sistema li għandek żewġ invoices outstanding għall-istess ħaġa?  Jew ikunu ġew inputed iż-żewġ invoices bħala outstanding?

IS-SUR FRANCIS FABRI:  Id-dipartimenti responsabbli mill-fondi tal-Unjoni Ewropea għandhom l-accountant tagħhom u għandhom aċċess għas-sistema.  Hemmhekk il-mekkaniżmu ħadem u allura wieħed ippreveda li jinħareġ pagament doppju.  Irrid nerġa’ nirriferi għall-internal audit mechanism li daħħalna.  Fost it-32 area li dan l-internal audit mechanism qed jagħmel audit tagħhom, hemm proprju din, u allura hemmhekk qed isir is-sampling u qed isiru l-verifiki u d-double checking ukoll.

THE CHAIR:  Fir-rapport tissemma wkoll il-kwestjoni tal-interviewing selection board member.  Issa hawnhekk lill-Awditur ikkonċernah il-fatt li għax intagħżel assistant principal tħallas overtime li kien jiġi ffrankat kieku fuq l-interviewing board kien hemm managerial person, però jien fil-prinċipju aktar naraha serja li fuq l-interviewing board kien hemm assistant principal u mhux almenu direttur.  Jien naraha stramba ħafna li ntagħżel assistant principal in the first place, mhux minħabba l-overtime, imma għax ġie deċiż li għal interviewing board jitqabbad sempliċement assistant principal, li fil-grad tas-Servizz Pubbliku, filwaqt li mhuwiex clerk lanqas huwa grad maniġerjali.  

ONOR. GEORGE PULLICINO:  Liema interviews kienu saru?

IS-SINJ. TANYA MERCIECA:  Għal executive officers.

THE CHAIR:  Jiġifieri lanqas ma kien għal clerks imma għal grad li huwa viċin ħafna l-grad ta’ assistant principal.

IS-SINJ. TANYA MERCIECA:  Fil-fatt il-concern bdejna biha għax għedna li “rather than nominating a person in a managerial grade”.

THE CHAIR:  Iva, imma frankament għalija dik hija iktar issue serja mill-pagament tal-overtime, għax dak huwa sussegwenti.  Kieku s-soltu nagħżlu assistant principal, ma jkunx hemm x’tagħmel, trid tħallas l-overtime la tkun għażiltu, imma l-main concern hija kif intagħżel assistant principal biex jagħmel l-interviews.

ONOR. GEORGE PULLICINO:  Is-suspett tiegħi huwa li xi ħadd iddeċieda li ma jappuntax il-persuna li suppost appunta biex joqgħod fuq l-interviewing board.  Dik hija l-iktar issue serja hawnhekk, mhux li ħallasna €2,274 f’overtime.  Nispera li l-iżball sar biex xi ħadd jiġi aġevolat €2,274, għax dak huwa l-inqas dnub li seta’ sar f’din il-biċċa kollha.  L-ikbar dnub huwa jekk ġie appuntat xi ħadd minflok xi ħadd ieħor biex jiġu akkomodati nies biex jilħqu executive officers minflok ħaddieħor.  Dak huwa s-serju!  Jien nistenna li nkunu nafu jekk il-Public Service Commission (PSC) ġietx infurmata b’dan in-nuqqas.  Għalija, il-preokupazzjoni hija li saret għażla b’mod mgħawġa, li nispera ma kenitx maħsuba biex tkun mgħawġa!

IS-SUR FRANCIS FABRI:  Fuq l-għażliet tal-membri tal-bord tal-intervisti nista’ ngħid li ċ-Chair huwa – dawn ukoll jgħaddu mill-uffiċċju tiegħi u jiġu approvati mis-Segretarju Permanenti – li l-prattika hija li dan ikollu pożizzjoni maniġerjali; ġeneralment ikun direttur jew assistent direttur.

THE CHAIR:  Jien hekk naf li hija n-norma.  Ma nafx hijiex mitkuba bħala regola mill-PSC, però qed naraha stramba ħafna li kien hemm assistant principal.

IS-SUR FRANCIS FABRI:  Ma nafx kemm imur lura l-każ.

THE CHAIR:  Almenu tista’ tgħidilna jekk illum il-proċedura tal-għażla tas-selection board kif qed issir?  Min jagħżilhom il-persuni?

IS-SUR FRANCIS FABRI:  Wieħed mill-kriterji jkun il-qasam konċernat, jiġifieri jekk għall-argument is-sejħa hija marbuta ma’ manager b’servizz edukattiv partikolari, issir talba lid-direttur ġenerali konċernat biex jipproponi  persuna.  Jien personalment nitlob li jkun direttur jew assistent direttur, dejjem jiddependi s-sejħa għalxiex tkun, imma ġeneralment jien nitlob li ma ninżlux iktar baxx fil-gradi minn assistent direttur u saħansitra ġieli nitlob li jkun id-direttur ġenerali, għajr f’xi każijiet li jkunu highly specialised, pereżempju jekk ikunu se jintagħżlu assistant psychologists fejn allura jkun importanti li ċ-Chair ikollu l-background neċċessarju biex ikun jista’ jmexxi l-interview.  Imma imbagħad ikun hemm ukoll iż-żewġ membri l-oħra fuq il-bord minbarra ċ-Chair, li jintagħżlu...  (Interruzzjonijiet)

THE CHAIR:  Sur Fabri, int kemm ilek Direttur Ġenerali?

IS-SUR FRANCIS FABRI:  Se nagħlaq sena f’April.

THE CHAIR:  U dak li qed jitkellem ir-rapport dwaru ġara fl-2013.  X’kienet ir-raġuni li ngħatajtu għaliex intagħżel assistant principal.  Staqsejtu għaliex speċifikament intagħżel assisant principal?  

IS-SINJ. TANYA MERCIECA:  Le, aħna ma dħalniex fiha minn dak il-lat.

IS-SUR ANTHONY C. MIFSUD (Awditur Ġenerali):  Mr Chairman, kif qiegħda tgħid is-Sinj. Mercieca, din mhijiex area tagħna.  Dawn huma affarijiet ta’ personnel u aħna nħarsu biss mil-lat ta’ finanzi.  Veru li sa ftit taż-żmien ilu kien hemm direttivi li almenu dak li min ikun fuq  interviewing board irid ikun żewġ gradi above il-grad ta’ dak li se jiġi intervistat.  

THE CHAIR:  Jien hekk nafha.

IS-SUR ANTHONY C. MIFSUD:  Imma dawn huma affarijiet iktar ta’ personnel, li aħna ma nidħlux fihom.

IS-SINJ. TANYA MERCIECA:  Però rajniha stramba li kien assistant principal li kien fuq dan l-interviewing board.

THE CHAIR:  Ma jidhirx li preżenti hawn rappreżentant mill-Uffiċċju tal-Prim Ministru.  Jien nistenna li jkun hawn rappreżentant mill-Uffiċċju tal-Prim Ministru għax meta tqum issue bħal din, trid tkun indirizzata ċentralment.  Billi ngħid lis-Sur Fabri jitkellem mal-human resources....  Lanqas hija r-responsabilità tiegħu.  Jiġifieri huwa importanti li jkun hawn preżenti rappreżentant mill-Uffiċċju tal-Prim Ministru.  

Nixtieq hawnhekk nieħu l-opportunità sabiex ngħid lir-rappreżentant li hawn preżenti mill-Ministeru għall-Finanzi, sabiex jiġbed l-attenzjoni tas-Segretarju Permanenti tiegħu li għandha tinġibed l-attenzjoni tas-segretarji permamenti biex jaraw li jkun hemm proċess ta’ verifikar li l-interviewing boards qed isiru skont ir-regola stabilita mill-Uffiċċju tal-Prim Ministru dwar min għandu jpoġġi fuq il-boards innifishom.  Naħseb li xi ħadd għandu jiġbed l-attenzjoni.  

Is-Sur Claude Cuschieri.

IS-SUR CLAUDE CUSCHIERI (Direttur Ġenerali fil-Ministeru għall-Finanzi):  Ovvjament dan mhuwiex il-qasam tiegħi, però li naf żgur hu li meta jkun hemm interviewing panels fil-Ministeru għall-Finanzi, normalment il-prassi tkun li jew ikun id-direttur jew l-assistent direttur tal-post konċernat, imbagħad jintagħżlu żewġ membri minn pool ta’ ex and standing civil servants li suppost għandu kull ministeru.  Jiġifieri l-guidelines li għandna huma li ċ-Chair irid ikun mill-ministeru konċernat, imbagħad jintagħżlu żewġ membri minn dak il-pool li jkollu kull ministeru.
THE CHAIR:  Jiġifieri llum hemm pools stabbiliti.

IS-SUR FRANCIS FABRI:  Kull ministeru għandu l-pool tiegħu, mhux pool wieħed nazzjonali.

THE CHAIR:  Kull ministeru għandu pool ta’ nies li huma approvati...

IS-SUR CLAUDE CUSCHIERI:  Fuq kull interviewing board dejjem ikun hemm żewġ membri mill-pool, imbagħad iċ-Chair ikun id-direttur konċernat.

THE CHAIR:  Rimarki?  L-Onor. Chris Agius.

ONOR. CHRIS AGIUS (Segretarju Parlamentari għar-Riċerka, Innovazzjoni, Żgħażagħ u Sport):  Ma nafx jekk jistax jirrispondi s-Sur Cuschieri.  Hawnhekk qed nitkellmu fuq l-għażla ta’ interviewing board, fejn qed jissemma li ġie magħżul assistant principal.  Jien nixtieq nistaqsi jekk jeżistux guidelines jew proċeduri kif dawn jintagħżlu.  Sa liema grad jaslu dawn in-nies li hemm fil-pools?  Sa assistant principal, jew jistgħu jkunu ta’ grad aktar baxx?

IS-SUR CLAUDE CUSCHIERI:  In-nies li jkun hemm fil-pool ikunu l-membri ordinarji.

ONOR. CHRIS AGIUS:  Mhux iċ-Chair.

IS-SUR CLAUDE CUSCHIERI:  Le.  Iċ-Chair normalment ikun id-direttur jew id-direttur ġenerali fil-ministeru konċernat.

ONOR. CHRIS AGIUS:  Imma jeżistu xi guidelines?  

THE CHAIR:  Fil-pool jista’ jkun hemm nies fi grad ta’ assistant principal?

IS-SUR FRANCIS FABRI:  Fil-Ministeru tagħna ma jidhirlix li hemm.  Jidhirli li huma nies kollha irtirati u kollha kienu jokkupaw pożizzjoni, bħal kapijiet u assistenti kapijiet ta’ skejjel, eċċ; nies li għandhom esperjenza fis-settur.

ONOR. GEORGE PULLICINO:  Imma normalment il-prassi hija ta’ żewġ gradi ‘l fuq minn dak li qed jiġi interviewed.

ONOR. CHRIS AGIUS:  Imma din il-prassi qiegħda x’imkien regolata?  Jekk m’hemmx, naħseb li dan il-Kumitat jista’ jagħmel suġġeriment dwar dan.

THE CHAIR:  Għalhekk ġbidt l-attenzjoni, biex jekk mhijiex miktuba tiġi ċċarata.

IS-SUR CLAUDE CUSCHIERI:  Il-guidelines joħorġuhom mill-PSC.  

THE CHAIR:  Jien jidhirli li hemm PSC guidelines fuq din.  Aktar domandi?  

ONOR. OWEN BONNICI:  Jien m’għandix aktar domandi, però nixtieq nifirħilhom għax-xogħol li qegħdin jagħmlu għax qed jagħmlu xogħol tajjeb.  U qed nitkellem mill-esperjenza għax it-tifla tiegħi tattendi skola tal-Istat.

THE CHAIR:  L-Onor. George Pullicino.

ONOR. GEORGE PULLICINO:  Xtaqt nagħmel osservazzjoni.  Jien illum kelliem ewlieni tal-Oppożizzjoni għas-settur tal-edukazzjoni.  Fl-aħħar intervent tiegħek, Sur Fabri, għedt li fil-pool hemm numru ta’ nies li huma rtirati.  Issa jien jitkellmu miegħi nies li jgħidu li m’għandhomx ikunu assessed minn persuni li huma old school.  Jien naħseb li huwa żbaljat u kontro-produċenti li fil-pool hemm maġġoranza kbira ta’ nies li huma rtirati.  Fl-opinjoni tiegħi, il-pool ta’ nies li jagħmlu l-interviews, speċjalment fil-qasam tal-Ministeru għall-Edukazzjoni, irid ikun ferm u ferm iktar bilanċjat.  Dan għaliex min illum jagħmel l-assessments fil-qasam tal-edukazzjoni jrid ikun magħġun iktar fis-sistemi u l-prattiċi ġodda tas-settur tal-edukazzjoni.  B’hekk almenu jkun hemm ferm iktar bilanċ.  Jien nixtieq nistaqsi jekk huwiex veru li kważi 80% tan-nies li hemm f’dan il-pool huma nies irtirati.  

IS-SUR FRANCIS FABRI:  Din hija proċedura li qed japplikaw il-ministeri kollha; il-lista ma napprovawhiex aħna internament.

THE CHAIR:  Jiġifieri ġiet mogħtija lilkom?

IS-SUR CLAUDE CUSCHIERI:  Aħna nirċievu l-lista bl-ismijiet tan-nies li rridu nappuntaw minnhom bħala membri, għax iċ-Chair, kif għedt, jintagħżel min-naħa tagħna.  U huwa ċ-Chair li fil-fatt imexxi l-bord.  L-ismijiet li hemm fuq il-lista huma kollha ta’ nies li huma rtirati.  Jien infurmat li din hija prassi li qed isegwi kull ministeru.

ONOR. GEORGE PULLICINO:  Jien qed inqajjem dan il-punt għax ġibduli l-attenzjoni nies li huma addetti fil-qasam tagħkom u qaluli li huwa żbaljat u kontro-proċudenti li aktar minn 80% tan-nies li qed ikun hemm fuq l-interviewing boards huma nies irtirati.

ONOR. OWEN BONNICI:  Imma ċ-Chair ma tkunx persuna irtirata.  Hux hekk?

IS-SUR FRANCIS FABRI:  Le, iċ-Chair ikun xi ħadd mill-management kurrenti.

ONOR. OWEN BONNICI:  Jien nifhem li l-vantaġġ tas-sistema huwa li l-ewwel nett hemm ċertu element ta’ kontinwità; bniedem li għandu l-esperjenza ma tarmihx imma tagħtih ċans jagħti mill-esperjenza li għandu – kien ikun ħażin kieku t-tliet membri jkunu rtirati, imma fil-fatt iċ-Chair tkun persuna li tkun għadha sedenti – u t-tieni, b’hekk tkun qed tassigura li l-proċessi jimxu għax għandek nies li l-ħin jippermettilhom jiltaqgħu.  Jien ngħaddi minn sitwazzjonijiet simili kuljum; ikollok boards li biex jiltaqgħu jsibu diffikultà.  Imma l-fatt li għandek Chair sedenti u tnejn li huma nies irtirati b’esperjenza fis-settur huwa bilanċ ġust.  

ONOR. GEORGE PULLICINO:  Imma l-metodoloġiji fil-qasam tal-edukazzjoni huma totalment differenti.  Tant sar żvilupp f’dak il-qasam, li huwa żbaljat...  Jista’ jkun li ma naqblux fuq dan il-punt, imma jien irrid nagħmlu għax qed jagħmluhuli nies oħra.  Safejn naf jien, f’wieħed mir-rapporti li sar dan l-aħħar u li kien ikkummissjonat mill-istess Ministru, hemm proprju l-punt li jrid ikun hemm għażliet li jsiru minn nies li huma iktar odjerni fis-sistemi tal-lum.  Jien qed nagħmel il-punt, imma naturalment mhux sta għalija li niddeċiedi.  Nerġa’ ngħid li jien naħseb li huwa żbaljat li fil-qasam tal-edukazzjoni jkollok iktar minn 80% tan-nies li huma rtirati.  U l-informazzjoni li għandi jien hija li mhumiex irtirati b’sena jew sentejn, imma hemm nies li ilhom irtirati l-isbaħ għaxar snin.  Jien naħseb li huwa żbaljat li nibagħtu lil dawn in-nies jivvalutaw nies li llum qegħdin jgħumu f’sistema ferm differenti minn dik li għam fiha min se jivvalutahom.

THE CHAIR:  Ħalli nagħlqu l-punt għax frankly this is not a public procurement or financial issue, but it is a policy issue.  It’s a valid point u wieħed jista’ jirrapporta lis-superjuri tiegħu dak li qam fid-diskussjoni b’mod ġenerali f’din il-laqgħa.  Onor. Pullicino, inti għandek fora oħra fejn tista’ titkellem dwar dan.  Ma naħsibx li jien nista’ nitlob lis-Sur Fabri jagħti r-reazzjoni tiegħu għal policy li ma ddeċiediex hu għax li jista’ jgħidilna hu li hu għandu dawk l-istruzzjonijiet u jrid jimxi magħhom.  Ovvjament jirrispondi għal dik il-policy l-ministru li jkun ħariġha, imma aħna hawnhekk m’aħniex qed nikkontestaw policies għax mhuwiex l-irwol tagħna.  Jista’ jkun li l-opinjoni espressa hija valida f’kuntest ta’ ministeru tal-edukazzjoni, filwaqt li f’postijiet oħra, is-sistema kif inhi tista’ taħdem; jien personalment m’għandix ġudizzju fuqha.  

Ngħaddu issa għall-parti tar-rapport li titkellem dwar il-Malta Coucil For Science and Technology (MCST).  Nitlob lill-uffiċjal preżenti jintroduċi ruħu.

IS-SUR MARIO BORG:  It-titlu uffiċjali tiegħi huwa ta’ Chief Administrative Officer fil-Kunsill Malti għax-Xjenza u t-Teknoloġija però għandi ħafna kpiepel differenti.

THE CHAIR:  Intom m’għandkomx Chief Executive Officer.  Hux hekk?

IS-SUR MARIO BORG:  Le, aħna għandna Executive Chair.

THE CHAIR:  U llum ma setax jiġi?

ONOR. GEORGE PULLICINO:  Sur President, jien infurmat li dan il-Kumitat kellu jiltaqa’ lbieraħ, imma fil-fatt ġie mċaqlaq għal-lum għax l-Executive Chair kien se jkun imsiefer.  Imma issa nistenna li dan is-suġġett jiġi diskuss...  (Interruzzjonijiet) Fl-email li rċevejna aħna min-naħa tal-Parlament intqalilna li l-ġurnata ġiet posposta għax l-Executive Chair tal-MCST kellu jkun imsiefer lbieraħ.  U aħna ċaqlaqna d-data tal-Kumitat u l-persuna konċernata xorta mhijiex hawnhekk.  Allura jien nitlob li s-suġġett jiġi diskuss meta l-Executive Chair ikun preżenti.

ONOR. OWEN BONNICI:  Ħalli naraw x’kien jgħid l-invit li nħareġ minn dan il-Kumitat.

ONOR. GEORGE PULLICINO:  Hawnhekk qed nitkellmu fuq Executive Chair.

ONOR. OWEN BONNICI:  M’iniex qed niġġieled miegħek, Onor. Pullicino, imma sempliċement ħa nara min ġie mistieden jattendi għal din il-laqgħa.

THE CHAIR:  Aħna nkunu avżajna lis-Segretarju Permanenti, u s-Segretarju Permanenti kiteb lura.  Issa ħalli naraw x’qalilna s-Segretarju Permanenti.  Fil-fatt fl-email, is-Segretarju Permanenti ma qalilniex min kellu jakkumpanjah, però l-understanding hu li quddiem il-PAC jiġi l-kap tal-entità u jġib miegħu lil min irid.

ONOR. OWEN BONNICI:  Just to be fair with the Permanent Secretary, fl-email li bagħat qal li “I have been informed that the officials from MCST who are to accompany me for the Committee will be on official duty abroad.”.

THE CHAIR:  Aħna nifhmu li l-officials ġeneralment huma l-kap u min se jkun qed jassistih fuq is-suġġett.  Ftit ilu kellna lill-uffiċjali ta’ Enemalta; kien hawn iċ-Chair u l-uffiċjali l-oħra miegħu.  

IS-SUR MARIO BORG:  Fil-fatt nista’ nikkonferma li kemm l-Executive Chair u jien konna msiefrin ilbieraħ.  

THE CHAIR:  Imma llum l-Executive Chair qiegħed Malta.

IS-SUR MARIO BORG:  Safejn naf jien, iva.
ONOR. GEORGE PULLICINO:  Allura għalfejn ma ġiex?

IS-SUR MARIO BORG:  Kif aċċennajtu intom, l-invitation ħareġ lis-Segretarju Permanenti, u s-Segretarju Permanenti għażel li jibgħat lili.

ONOR. GEORGE PULLICINO:  Sur President, ġaladarba l-MCST għandu Executive Chair, jien nitlob li quddiem dan il-Kumitat jidher hu.  Dan iktar u iktar meta hawn materji li jikkonċernaw direttament deċiżjonijiet li ħa hu u mhux is-Sur Borg.

ONOR. OWEN BONNICI:  Imma s-Sur Borg huwa f’pożizzjoni li jwieġeb?

ONOR. GEORGE PULLICINO:  Le, bir-rispett kollu...  (Interruzzjonijiet)

ONOR. OWEN BONNICI:  Agħtini ċans nagħmel id-domanda.  Jekk is-Sur Borg jgħidilna li mhuwiex f’pożizzjoni li jirrispondi, jien stess nappella biex darb’oħra jkun hawn l-Executive Chair.

THE CHAIR:  Imma biex ikun jaf jekk jistax jirrispondi jrid ikun jaf x’inhuma d-domandi!

ONOR. OWEN BONNICI:  Anzi jien qed ngħid li jekk is-Sur Borg jgħidilna li mhuwiex f’pożizzjoni li jwieġeb, allura tkun differenti.

IS-SUR MARIO BORG:  Jien nista’ ngħid li matul il-perjodu li fih sar l-audit, jien kont involut direttament il-ħin kollu, in liaison mal-Uffiċċju tal-Awditur Ġenerali.  Ma nistax nassigura li nista’ nirrispondi kollox, imma I am pretty sure I’m there.  

THE CHAIR:  Però fir-rapport hemm diversi punti li jirriferu għal ċerti deċiżjonijiet li jaqgħu taħt l-Executive Chair.  Jien għandi domandi li nixtieq nagħmilhom lill-Executive Chair, la r-responsabilità tad-deċiżjoni kienet tiegħu.  U allura fuq dawn id-domandi żgur li ma tistax tirrispondini. U rrid ngħid li l-Kumitat should have been advised that the Executive Chair was not going to be present.   Veru li aħna nistiednu lis-segretarju permanenti, u veru li huwa jġib lill-mistiednin tiegħu, imma meta qed nitkellmu fuq entità, huwa dejjem iċ-chairman jew s-CEO li jattendi, u jekk ikun irid iġib l-assistenza ta’ persuni kompetenti.  Għaldaqstant jien nixtieq nirrispetta d-dritt tal-Membri li d-domandi tagħhom jsiru lill-Executive Chair u allura s-suġġeriment tiegħi hu li naġġornaw u din l-item jittella’ fuq l-aġenda tal-laqgħa li jmiss.  Jekk se jkun hawn min se jkun imsiefer, nhar it-Tnejn ikollna lill-Ministeru għal Għawdex, imbagħad fil-kas nirranġaw għall-ġimgħa ta’ wara.

ONOR. OWEN BONNICI:  Mr Chairman, il-ġimgħa d-dieħla nzertajt li t-Tnejn u l-Erbgħa se nkun msiefer, u t-Tlieta għandi Abbozz ta’ Liġi fil-Parlament.

THE CHAIR:  Ma jimpurtax, ikun hawn sostitut.  Mela allura għal-laqgħa li jmiss nagħmlu l-item dwar il-Ministeru għal Għawdex u l-item tal-lum inkompluh fil-laqgħa ta’ wara.  

Il-Kumitat huwa aġġorna għal nhar it-Tnejn, 7 ta’ Marzu 2016, fis-6:30p.m.

Fit-8:00p.m. il-Kumitat aġġorna.

